
Ә. КЕКІЛБАЕВТЫҢ «БӘЙГЕТОРЫ» ПОВЕСІҢДЕП ПСИХОЛОГИЗМ

Баязитов Б. Б.
Ғылыми жетекшісі: Темірболат А. Б.

әл-Фараби атындағы ҚазҰУ

Әбіш Кекілбаев қазақ әдебиетіне ХХ ғасырдың алпысыншы жылдары келіп қосылған жазушы. Бұл 
кезді қазақ әдебиетіндегі дамудың жаңа белесі деп атауға болады. Осы тұста бір сапта әдебиет әлеміне 
қадам қойған жазушылардың қазақ елінің тарихын, салт-санасын, тұрмыс-тіршілігін сипаттауда жаңашыл 
ой-өремен, биік парасатпен, соны талғаммен келгенін атап өтуге болады. Әбіш Кекілбаев осы бір шоғыр 
ішіндегі өзгеше болмысты, бітімі бөлек қаламгер.

Автордың «Бәйгеторы» повесі қазақтың атбегілік өнеріне арналған ескерткіш. Повесть жүйрік 
жылқының көргені мен түйгені арқылы оқырманға дүниелік құндылықтардың бағасын айқындап береді. 
Құлын кезінен еңбекке жегілген Бәйгеторы қойшының көлігі бола жүріп, бір күні қойға шапқан қасқырды 
қуғанда қойшының астында болып, жүйріктігін, шыдамдылығы мен беріктігін көрсетеді. Жылқының 
мұндай қасиеттері бәйгеге қатысатын тұлпарларда ғана болса керек. Қойшы бірден анғарып, Сейісті 
шақырып, тұлпар шығатын торыны нағыз атбегі бапкердің қолына тапсырады.

Шығармадағы оқиғалар желісі -  тұлпарды баптаудан бастап, жеңіс жолында төгілген тер, атаққа 
жеткен тұлпардың қошемет пен дудың арасындағы өзін сезінуі, уақыттың өз дегенін алатыны, соңы 
сәтінде ешкім де ескере бермейтін көп аттың бірі ретінде бір тамның іргесінде шыбындап жатуы -  тұлпар 
тағдырын өмірлік мансап жолымен параллель алып қарауға, ойлануға, ой түюге жетелейді.

Автор «Бәйгеторы» повесінде тұлпардың сыртқы әлемді, адамдардың иісін, алақанының табын сезінуі 
арқылы өткенін жүйелі баяндайды. Баяндау тәсілі жануардың ішкі әлемі арқылы жарыс психологиясын 
көрсетіп беруді мақсат етеді. Жарыс психологиясы бәйгеге шапқан жүйріктердің мәреге ұмтылуы, әсіресе 
мәреге бірінші келіп жүрген жүйріктің уақыты келіп өзге жүйрікке жол беруі, жұрт ықыласының енді жаңа 
жеңімпазға ауып, алдыңғы жеңімпаздың ескерусіз қалуы шығарманың байланысын құрайды. 
Бәйгеторының арада қанша жыл өтсе де Сейісті тануы, оның да өзін танып, жылы шырай білдіруін қалауы 
повесть соңында өзіндік психологиялық ахуалдың деңгейін көрсетеді. Сейіс сол баяғы Бәйгеторыны 
баптаған Сейіс. Ал астындағы тұлпарының орнында бір кездері Бәйгеторы болған еді. Уақыт өткінші, 
тұлпар тағдыры қысқа, эр заманның өз бәйгесі болады, оның өз жүйріктері бар. Бәйгеторының бабы мен 
бағының келіскен кезінде үнемі қант әкеп беретін, бәйге сайын қасынан қалмайтын адамның соңғы 
бәйгеден екінші келгенде ұсынғаны қант екен деп қолын тістеп алғанда тұлпардың көзін шұқып, ағызып 
жіберуі күрделі психологиялық сәтті сипаттайды.

Сейіс деп жүйрік атты баптайтын бапкерді айтады. Сейістердің қызметі жылқы арасында жүйріктерді 
құлынынан танып, ат беріп, сыннан өткізіп, бәйгеге қосу мақсатында жарату. Сейістің қолынан неше түрлі 
жүйрік шығады. Бәйгеторы соның бірі ғана. Ал тұлпар тағдырының аянышты халде аяқталуы оқырманға 
ой салары анық.

Бәйгеге қосатын атты баптау, оны құлын кезінен тани білу өз ісінің маманы, нағыз атбегінің қолынан 
ғана келетін дүние. Атбегінің қолынан келген іс барша адамның қолынан келмесі анық. Атқа ықыласы 
ауған халықтың ішінде бұл өте қастерлі іс.

Егер күтімі болмаса кез-келген жануардың азып-тозары анық. Ал тұлпарды дұрыс бағалай білмеген, 
бабын таба білмеген адамның тұлпар бағын қайтарары тағы анық. Мұндай тарихты бастан кешірген 
тұлпарлар жайлы баяндар қазақ әдебиетінде молшылық. Дегенмен Әбіш Кекілбаевтың «Бәйгеторы» 
повесінің орны ерекше.

